
Комисијата за уставни прашања на Собранието на Република Македонија, на седницата одржана на 10 и 12 октомври 2018 година, го разгледа

Предлогот за пристапување кон измена на Уставот на Република Македонија, поднесен од Владата на Република Македонија и врз основа на расправата го поднесува следниот
ИЗВЕШТАЈ


Предлогот за пристапување кон измена на Уставот на Република Македонија го образложи претставникот на предлагачот, претседателот на Владата на Република Македонија г. Зоран Заев. Тој истакна дека Владата на Република Македонија му предлага на Собранието да пристапи кон измена на Уставот на Република Македонија согласно членот 130 од Уставот на Република Македонија, согласно потпишаната „Конечна спогодба за решавање на разликите опишани во Резолуциите 817 (1993) и 845 (1993) на Советот за безбедност на Обединетите нации, за престанување на важноста на Привремената спогодба од 1995 г. и за воспоставување на стратешко партнерство меѓу страните“ или таканаречен „Договoр од Преспа“ и согласно со утврдената постапка. Истакна дека предложените измени  се содржани во четири точки и се однесуваат на: Првата точка се однесува на измена која предвидува додавање на придавката  „Северна“ во името на Република Македонија. Втората точка се однесува на измени во  Преамбулата на Уставот со кои ќе се именуваат конкретните документи од АСНОМ, односно Прогласот од Првото заседание на АСНОМ до македонскиот народ за одржаното заседание со неговите конститутивни одлуки.  Третата точка од Предлогот се однесува на  измената на Уставот со која ќе се декларира почитување на суверенитетот, територијалниот интегритет и политичката независност на соседните држави, заради прецизирање на поцврста гаранција за трајноста на границите и гаранции дека Република Македонија нема територијални претензии, а за четвртата точка, премиерот Заев истакна дека се однесува на предлогот за промена во членот 49 од Уставот со која ќе се декларира грижа за културните, економските и социјалните права на припадниците на македонскиот народ и сите наши граѓани во странство без тоа да значи мешање во суверените права на други држави и во нивните внатрешни работи во било каква форма или заради било каква причина.


 Претседателот на Владата, г. Заев нагласи дека целокупниот процес на уставните измени се води во транспарентна атмосфера, при што ја потенцира поддршката на академската и стручната јавност, како и на меѓународната заедница на процесот кој има за цел напредок на Република Македонија во меѓународните организации. Тој смета дека овој предлог заслужува поддршка од сите пратеници, бидејќи овозможува пат за интегрирање на државата во евро – атлантските сојузи, а со тоа подобрување на животот во целина.  Владата сака да го реализира таканаречениот Договор од Преспа преку законски и институционални правила и рамки, но клучот за меѓународните интеграции на Македонија во Европската унија и НАТО Алијансата е кај пратениците. Напомена дека овие интеграции за Македонија ќе значат конечно завршување на спорот кој трае 25 години, а Македонија ќе излезе од досегашна изолација. Тој истакна дека придобивките од Уставните измени би значеле зацврстен и прифатен идентитет, меѓународно признат и заштитен јазик и име за државата кое е географски прецизирано. Претседателот на Владата потсети на писмото кое Република Грција го испрати до Европскиот совет со кое укажува дека Грција нема да ги блокира  интеграциите на Република Македонија во Европската Унија, исто така потсети дека во јуни 2019 година е предвидено отпочнувањето на преговорите за членство на Македонија во Европската унија, а во јануари и нејзино присуство во Советот на НАТО. Според него, сето ова укажува на веќе отпочнатите позитивни промени кои би се финализирале доколку се спроведе Договорот од Преспа преку Уставни измени, а членството во меѓународните организации за Република Македонија претставува еднаквост со нашите западни партнери, поголема безбедност, економски развој, силни институции, правна држава и мобилност. Претседателот на Владата, Заев исто така, истакна дека носењето на овие одлуки не е нималку лесно, но дека преку нив се препознава капацитетот за лидерство и  повика да се стават интеграциите над сите други интереси, да се искаже консензус за овие приоритети, притоа повикувајќи се на големиот број граѓани кои се изјаснија позитивно во однос на поставеното прашање на консултативниот референдум одржан на 30 септември 2018 година.


Членот на Комисијата, пратеникот Трајко Вељаноски во својата дискусија истакна дека во изминатите 18 месеци оваа Влада наместо да биде посветена на внатрешни реформи и подобрување на животниот стандард на граѓаните, што е предизборно ветување, 500 евра просечна плата, повеќе странски инвестиции или 100 илјади денари плата за лекарите, се насочи кон промена на името на државата. Вељаноски укажа дека промената на името и покренувањето на постапка за уставни измени се прикажува како успех за кој има национален консензус, што не е така, бидејќи во процесот на преговарање не биле вклучени сите релевантни фактори за овие прашања. Тој упати критика на начинот на кој се водени преговорите и на кој се носеле одлуки, бидејќи во овој процес не учествувале пратениците од ниту една партија, од опозицијата, не била поканета стручната јавност, а не била одржана ниту една јавна расправа за ова прашање. Неговата критика исто така, се однесува и на невклученоста на претседателот на Република Македонија како една од главните институции во носењето на вакви значајни одлуки. Членот на Комисијата г. Вељаноски ги нарече „тајни“ преговорите кои довеле до Договорот од Преспа и до предложените Уставни измени. Како последица на преговорите истакна дека настанале големи поделби во општеството, а решението го нарече „туѓо“ и „наметнато“ кое ја доведува Република Македонија во состојба на потчинетост кон друга држава. Како втора спорна точка наведе дека пред потпишувањето на договорот Владата уверувала во постигнување на договор со Република Грција без измени на Уставот, но упати и критика кон неконзистентноста во изјавите кои се однесуваа на предходниот предлог за промена на името на Републиката во Република Илинденска Македонија. За него овој процес е неуставен, а договорот незаконски бидејќи не е во согласност со членот 3 од Законот за склучување, ратификација и извршување на меѓународни договори според кој претседателот на Републиката ги склучува меѓународните договори во име на граѓаните на Република Македонија. Како незаконска и неделовничка ја наведе постапката за ратификација на Договорот, кој наместо во матичната комисија, Комисијата за надворешна политика, бил разгледуван и гласан во Комисијата за европски прашања. Смета дека непотпишувањето на Указот на Законот за ратификација на Конечната спогодба од страна на претседателот на Републиката и неговото необјавување во Службен весник на Република Македонија допринесуваат во незаконитоста на договорот и го прават нелегален. Како трет аргумент за нелегитимноста, тој ги наведе членовите 120 од Уставот на Република Македонија и членовите 23 и 24 од Законот за референдум и други облици на непосредно изјаснување на граѓаните, при што истакна дека наместо спроведениот референдум да биде обврзувачки, референдумот бил консултативен. Исто така, смета дека има кршење на членот 15 од овој Закон поради форумлацијата на референдумското прашање, кое било формулирано без консултации и воопшто не е едноставно прашање како што утврдува законот. Покрај ова тој го наведе и мнозинството во Државната изборна комисија кое е во прилог на владеачкото мнозинство и едносмерната медиумска кампања, кои не ги дале очекуваните позитивни резултати од референдумот. Вељаноски нагласи дека неизлегувањето на граѓаните на референдумот укажува на нивниот пасивен отпор, а потенцира дека мнозинската волја на граѓаните е императив. На крај од  своето излагање Вељаноски истакна дека овој собраниски состав нема мандат да го менува Уставот и дека го нема потребното двотретинско мнозинство за гласање на овие Уставни измени.

За членот на Комисијата, пратеникот Соња Мираковска овој пратенички состав е исправен пред исклучително значајна улога за земјата и како избраници на народот имаат мандат да носат одлуки во име на оние кои ги гласале. Мираковска ги потенцираше резултатите од референдумот одржан на 30 септември 2018 година и укажа дека граѓаните дале огромна поддршка како за ниту едно друго прашање досега и со што им дале право да продолжат понатаму со процесот. Таа смета дека Уставните измени се почеток на целокупниот процес во спроведувањето на Договорот од Преспа за кој имаат должност да го спроведат и голема поддршка од меѓународната заедница. Според неа амбиентот за одржувањето на референдумот можел да биде подобар, бидејќи избирачкиот список не бил проверен и прочистен, нема активна регистрација на гласачите, а и подолг период нема спроведен попис, но сепак и покрај сите неразрешени прашања смета дека референдумското прашање добило огромна поддршка. Мираковска истакна дека ова е чувствувтелно прашање кое мора да биде затворено за да може државата да напредува и дека пред пратениците се наоѓа еден бениген предлог наспроти апокалиптичните предвидувања. Во својата дискусија г-ѓа Мираковска ги разработи четирите точки на Предлогот за пристапување кон измена на Уставот. За Првата точка  воведувањето на географска додавка - Северна пред името Македонија,  укажа дека тоа не претставува нов идентитет на народот туку географско прецизирање. Имено, низ историјата Македонија имала бројни додавки меѓутоа идентитетот бил задржан, бидејќи   идентитетот е комплексно прашање кое го изразува народот преку култура, традиција, писмо. Според неа со донесувањето на Уставните измени се зацврстува идентитетот на македонскиот народ кој доколку не е потврден во овој модерен свет станува многу ранлив и дека на овој начин ќе се заокружи државноста на земјава. За втората точка таа смета дека воведувањето на Прогласот од првото заседание на АСНОМ никому не би му претставувало проблем и дека тоа значи двојна гаранција дека Македонија не претставува закана за ниту една земја. Понатака, укажа дека со овие Уставни измени ќе се зајакне грижата за иселениците и македонците кои живеат во други држави и ќе се потенцира дека Македонија нема намера да се меша во суверенитетот и внатрешните работи на други држави. Членот на Комисијата Соња Мираковска потенцираше дека со спроведувањето на Договорот од Преспа ќе се овозожи Македонија да биде дел од Европската унија и НАТО алијансата и ќе се овозможи подобар и поквалитетен живот на нејзините граѓани, а со тоа ќе се спречи масовното иселување во други држави. Таа повика со голем консензус да се донесат Уставните измени.  
Заменик претседателот на Комисијата Џеват Адеми во својата дискусија истакна дека со имплементацијата на Преспанскиот договор, придобивки ќе имаат  и граѓаните на Република Македонија и граѓаните на Република Грција, поради што  ваква шанса и можност државата  не смее да  пропушти. Имено, со тоа што државата ќе стане членка на најмоќната НАТО алијанса,  безбедноста на сите граѓани на Република Македонија ќе биде загаранитирана. Исто така, со имплементацијата на договорот, Република Грција нема да може повеќе да го блокира патот на Република Македонија кон евроатланските интеграции. Подобра алтернатива од оваа нема да може да се добие, а последиците од неприфаќање на Договорот би биле фатални за Република Македонија. Нашата држава ќе ги изгуби сите пријатели и соработници од меѓународната заедница и  ќе западне во изолација, дестабилизација и сиромаштија. Истакна дека не е точно дека во целиот процес била исклучена  јавноста и експертите. Пратениците, како избрани претставници на народот, се тие кои одлучуваат во име на народот, кој за среќа во најголем процент е за Европска Македонија и за зачленување во најмоќната воена алијанса. Покрај ова  укажа дека мнозинството од активните граѓани, на референдумското изјаснување, го истакнаа својот став дека се „за“ влез во  ЕУ и НАТО. Укажа дека и тој како граѓанин, на 30 септември 2018 година, го дал својот глас „за“ Европска Македонија. Токму затоа, треба да се поддржи Предлогот за пристапување кон измена на Уставот на Република Македонија, се со цел за подобра иднина на поколенијата.
Пратеникот Илија Димовски во својата дискусија укажа дека во документот доставен од Владата на Република Македонија ги нема Нацрт амандманите на Уставот. Ова доволно зборува дека дури и Владата има сомнеж дека не е моментот да се објават Нацрт амандманите во нивна целосна смисла. Фактот дека министерот за правда не е претставник, односно не е потписник на документот, отвара сомнеж каков ќе биде текстот односно содржината на Нацрт амандманите. Доколку се заврши оваа процедура, покрај Преамбулата, во Уставот ќе бидат променети најмалку 51 член, а не само Преамбулата и два или три члена како што тврди Владата. Понатаму пратеникот укажа дека Устав не може да се менува во процедура предвидена со Закон за референдум и други облици на изјаснување на граѓаните. Устав може да се менува само во процедура предвидена во Устав. Уставот на Република Македонија не предвидува консултативен референдум. Уставот на Република Македонија препознава единствено референдум кој што е успешен ако на него излегле најмалку половина од запишаните избирачи и од нив најмалку половина плус еден гласале ЗА, така да повикувањето на консултативен референдум е апсолутно невозможно. Според него факт е дека референдумот е неуспешен поради немање на консензус бидејќи граѓаните на Република Македонија кажаа дека овој Договор не е прифатлив и немаат пратениците легитимитет да влегуваат во ваква процедура. Истовремено, тој истакна дека одлуката СДСМ сама да влезе во овој процес е одлука која што го погреба овој процес. Одлуката да се пристапи кон преговори без учество на ниту еден претставник од опозицијата, одлуката да се потпише Договорот пред да и се покаже на опозицијата во содржинска смисла и одлуката на СДСМ без ВМРО ДПМНЕ да распише референдум се три стратешки грешки. Овие одлуки донесени од СДСМ ја доведоа Република Македонија во оваа состојба да нема цензус на референдумот и да нема можност во Собрание да се направи консензус за излегување од оваа ситуација. Затоа поголема е одговорноста на СДСМ, отколку на ВМРО-ДПМНЕ од аспект на овие три клучни погрешни одлуки. Тој укажа дека ден поскоро ни треба членство во НАТО и почеток на преговори со Европската Унија, но прашањето е дали овој договор ќе биде оддржлив? Пратеникот Димовски истакна дека ваков стратешки Договор без политичка поддршка од двете македонски идеолошки крила е невозможно да живеe и укажа дека е нејасно зошто се отстрануваат документите од АСНОМ соджани во Уставот, со цел истите да бидат заменети со други. Покрај ова истакна дека многу пати се поставило прашањето, која е алтернативата за решавање на овој проблем, при што истовремено укажа дека единствен начин за решавање на истиот е постигнување на заедништво, единство и консензус. Во оваа смисла укажа на Резолуцијата за изнаоѓање на стратегија за наметнатиот спор од страна на Република Грција за нашето уставно име, којашто Собранието ја донесе во 2008 година, при што укажа дека од оваа Резолуција е консензуален документ, односно документ од којшто треба да се црпи легитимитетот за секоја следна постапка. Се осврна на текстот на Резолуцијата каде е содржан недвосмислено цврстиот став дека одбраната од негирањето на името на нашата држава, на идентитетот на македонскиот народ, јазик, историја, култура и заштита на македонското национално малцинство во соседните држави, претставува императив во политичкото дејствување на Република Македонија, како суверена и самостојна држава. Собранието на Република Македонија треба  да ги реафирмира позициите кои биле обезбедени со консензус преку донесени резулуции и декларации во Собранието кои што одат во насока на Европската Унија и НАТО. Истовремено да се побара стратешко партнерство со НАТО сојузот, по примерот на стратешкото партнерство што го имаме со Соединетите Американски Држави и Република Турција. Собранието да побара засилен скрининг и комуникација со Европската унија  да проба да изгради национални и државни позиции врз база на принципот заедништво, единството и консензус за да се пристапи кон решавање на овој проблем кој не е лесен заради тоа што во прашање се идентитетски прашања кои имаат значење за опстанок на една нација.

Членот на комисијата, пратеникот Фадил Зендели во својот говор ја нагласи поддршката од  политичката партија  БЕСА за Договорот за членство во Европската унија и НАТО, бидејќи членството во Европската Унија и НАТО не е само привилегија, туку е обврска и одговорност за однесување согласно правилата и Европските практики. Тој наведе дека Уставот од 1991 година ја определил Република Македонија како етничка држава на македонскиот народ и другите  националности, кои потоа по Охридскиот Рамковен Договор станаа етнички заедници. Но посочи дека Република Македонија треба да се  гради како модерна, социјална демократска земја на  сите граѓани. Додаде дека  Албанците не може да бидат процент, како што е направено со Охридскиот Рамковен Договор и дека тоа  не е позиција која што им служи ниту на Албанците, ниту на  другите етникуми, ниту на Македонците, поради што е потребно ваквата ситуација да се  промени. Тој истакна дека албанскиот јазик треба да биде втор службен  јазик  еднаков со македонскиот јазик. Притоа нагласи дека  како албанец се радува што македонскиот јазик ќе биде еднаков јазик во европските институции со другите европски јазици,  но воедно ги  повика колегите македонци, да го имаат во предвид и албанскиот  јазик, бидејќи  европските  вредности кои се бараат  за македонскиот јазик  во  Европските институции, треба да важат и за албанскиот.  Подржувајќи го предлогот тој напомена дека,  бидејќи со истиот е  предложено да се направат измени во Преамбулата, верува  дека во рамки на истата треба да има нова дефиниција на државата врз основа на историските вредности на Албанскиот јазик, Албанскиот народ, Македонскиот народ и другите народи. Тој повторно потенцира дека уставни измени треба да се направат, но тие треба да се во насока на тоа Република Македонија да се изгради како модерна демократска држава со граѓани, но и со народи кои што се  рамноправни.

Во претресот збор зема и членот на Комисијата Сурија Рашиди кој на почетокот наведе дека се расправа за Предлогот за пристапување кон измени на Уставот на Република Македонија, кое  прашање е последица на еден процес кој почнал поодамна во постојани разговори помеѓу Република Македонија и Република Грција, за да се надминат разликите и да се отвори евроатланскитиот пат на Република Македонија. Ваквите разговори, секако завршија со Преспанскиот договор за  кој тој  нагласи дека како Албанци но и како политичка партија имале висок степен на чувствителност и солидарност со нивните сограѓани Македонци во настојувањето  да го заштитат прашањето кое што им е од животно значење како што се името, јазикот и нивниот идентитет. Притоа тој  нагласи дека иднината на оваа земја зависи од два паралелни процеси, процес на интеграцијата во НАТО и Европската Унија, но и внатрешната кохезија во Република Македонија. Воедно потсети  дека ако  постоеше договор за тоа  каква држава сакаме да имаме уште од 1991 година, денес Република Македонија ќе беше во многу поповолни позиции, а можеби ќе беше  и членка на НАТО и Европската унија. Во однос на Уставот кој е предмет на  измени тој истакна дека  истиот во воведниот дел, во Преамбулата, во нормативниот дел прави категоризација на граѓаните,  при што Македонците ги става во една групација, а сите други заедници вклучително и Албанците во друга групација. Воедно тој наведе дека  Амандманот 5 од Уставот е апсурд сам по себе затоа што граѓаните Албанци ги опишува како процент. Па оттука тој наведе дека би било  правилно  кога веќе се предлагаат измени,  да се предложат  и во делот на отстранување на наведениот  апсурд на начин  што каде што се вели: ,,јазикот кој го говорат најмалку 20% од граѓаните е службен јазик’’ , да стои ,,албанскиот јазик е службен јазик’’. 

Пратеникот Невенка Стаменковска во својот говор се обрати  на македонскиот народ кој, како што наведе таа и по сите уцени и закани, на денот на референдумот остана на својот став и во одбрана на уставното име на Република Македонија. Во однос на Предлогот и на претходните постапки истакна дека станува збор за скандалозен предлог за започнување на измени  на Уставот на Република Македонија, особено ако се имаат предвид резултатите од референдумот кои се објавени и од страна на Државната изборна комисија. Исто така, цени дека започнатата постапка не е во ред поради тоа што како претставник на Владата по овој предлог не е министерот за правда. Истакна дека во Република Македонија декларативно се зборува за единствената шанса која што Македонскиот народ ја има за да успее да биде дел од европското семејство  и да биде членка на НАТО. Пратеникот Стаменковска наведе дека овој договор уште од самиот момент на потпишувањето е неважечки, бидејќи не е испочитуван ниту Уставот на Република Македонија, ниту еден закон во Република Македонија и ниту една правна процедура. Имено, смета дека потпишувањето на договорот не е во согласност со членот 119 од Уставот на Република Македонија и со членот 3 од Законот за склучување, ратификација и извршување на меѓународни договори во кој се вели: ,,Единствен кој што е овластен да потпише договор во името на Република Македонија кога станува збор за меѓународен договор е претседателот на Република Македонија’’. Поради ова Социјалдемократскиот сојуз ја избегнал институцијата претседател на Република Македонија при потпишувањето на  овој срамен  договор. Воедно таа посочи дека е прекршена и постапката во Собранието на Република Македонија, бидејќи на предлог законот за ратификација на договорот повторно ставено е европското знаменце  што не е во согласност со Деловникот на Собранието. По однос на референдумското прашање додаде дека  согласно членот 15 став 4 од Законот за референдум истото мора да биде прецизно формулирано, недвосмислено и јасно. 

Од анализата на Договорот може слободно да се  каже  дека тоа е  договор со кој што Република Македонија капитулира, бидејќи е условена со промена на името со кое како држава е примена во Обединетите нации, како и поради содржината на одредбите од Договорот каде Република Македонија секаде се нарекува како ,,втората страна’’ и во сите одредби се утврдуваат само обврски на нашата држава. Понатаму, таа истакна дека во овој срамен Договор стои, задолжителна ратификација во Македонија, а негова  ратификација во Грција откако ќе се смени Уставот на Република Македонија. Согласно Договорот Втората страна, се откажува дека историски постоела како држава, што не важи и за првата договорна страна. Втората договорна страна се откажува од историското и културно наследство и се ограничува само на денешната територија на Република Македонија и  се откажува  од македонското малцинство. Сето ова го прави Договорот скандалозен и лош за нашата држава, уште поапсурдно за неа е делот од договорот каде утврдува дека надлежен суд во случај на спор е  Меѓународниот  суд на правдата во Хаг. На ова додаде дека Република Македонија на 30 септември имаше неуспешен референдум поради што ниту еден пратеник во Собранието на Република Македонија нема право да гласа за уставни промени.

Членот на Комисијата Дафина Стојаноска укажа дека предлагачот на овој Предлог, Владата на Република Македонија, се повикува на членот 130 од Уставот и на членот 193 од Деловникот на Собранието, во кои е утврдено дека Предлог за пристапување кон измена на Уставот на Република Македонија може да поднесат претседателот на Републиката, Владата, најмалку 30 пратеници или 150.000 илјади граѓани. Исто така, Владата се повикува и на членот 194 од Деловникот на Собранието на Република Македонија согласно којшто предлогот за пристапување кон измена на Уставот содржи конкретни насоки за изменување и дополнување на Уставот и образложение за причините поради кои се предлага изменување и дополнување на Уставот. Во образложението на овој документ, Владата наведува дека целта на измените на Уставот е имплементација на Договорот со Грција, со што треба да се овозможи пристапување на Република Македонија во Европската Унија и НАТО. Со оглед на тоа што овој договор не е објавен во „Службен весник на Република Македонија“, Владата постапува спротивно на Уставот и врз основа на неуставен договор до пратениците достави предлог за пристапување кон измена на Уставот. Овој Предлог на Владата и на парламентарното мнозинство претставува прекршување на Уставот и Деловникот и е очајнички обид да се реализира она што е ветено од нивна страна кон Грција и кон Европа. Пратеникот Дафина Стојаноска нагласи дека пратениците од ова Собрание немаат легитимитет и немаат дозвола од народот  да гласаат за уставни измени со цел промена на уставното име на Република Македонија, имајќи предвид дека на референдумот на 30 септември 2018 година, милион и двеста илјади граѓани не излегоа на гласање и не го дадоа гласот за промена на името на Република Македонија. Таа истакна дека нејзината одлука во однос на ова прашање се совпаѓа со ставот на мнозинството граѓани кои се противат на промена на името на Република Македонија. Заради ова, таа нагласи дека воопшто нема да навлегува во расправа по однос на содржината на предложените измени на Уставот.


Пратеникот  Артан Груби во неговиот говор ја повика опозицијата да се придружи на мнозинството и да гласа „за“ Предлогот за пристапување кон измените на Уставот на Република Македонија, истакнувајќи дека пред граѓаните е патот кон Брисел, а назад е изолацијата. Пред граѓаните е оддржлив мир, сигурност, стабилност, добрососедски и добри меѓуетнички односи. Решавање на споровите со соседите, владењето на правото и правната држава, економски развој и општествена благосостојба, повеќе работни места, повеќе домашни и странски инвестиции и на крај интеграција на Македонија во  НАТО и Европската унија. Пратеникот Груби истакна дека овој пат е  започнат скоро пред три  децении  и тоа заедно и Македонци и Албанци и сите други етнички заедници. Овој  пат е неповторлив и нема враќање назад. Истакна дека ова е  апсолутно  последната шанса на оваа генерација да има  можност да направи нешто за себе си, првенствено за своите семејства, за своите деца, за нивните деца  и за генерациите по нив. И така  заедно  Албанци, Македонци, Роми, Турци, Власи, Срби сите заедно на пат за еден заеднички сон за евро-атлантска Македонија. Тој истакна дека  деновите што следат се денови на храби жени и мажи пратеници.


Членот на Комисијата пратеникот Самка Ибраимоски во својот говор истакна дека до сега се слушнале многу дискутанти кои дискутираа околу пристапувањето кон измена на Уставот на Република Македонија, но дека од сите нивни дискусии може да се заклучи дека сите се за влез во ЕУ и НАТО. Истакна дека кога станува збор за гласањето, тој ќе гласа за Предлогот за пристапување кон измената на Уставот на Република Македонија, не од што тој сака, туку дека тоа од него го бара ромскиот народ чиj претставник е.

Пратеникот во понатамошното обраќање образложи дека идентитетска одлика на ромскиот народ е тркалото и дека ромскиот народ не се населува во крај во кој не се почитува законот, а во Европската Унија, законите се донесуваат за да се почитуваат и токму поради тоа смета дека Европската Унија е нашиот најдобар пријател. Истакна дека прв пат по толку долг временски период соседите се пријателски расположени и тоа Македонија треба да го искористи и да се надминат меѓусебните разлики, со цел Македонија да не заостанува во процесот на интеграциите во ЕУ и НАТО.  Пратеникот ги замоли пратениците да го слушаат гласот на народот кој сака да живее овде на ова подрачје, во нашата земја. Сите очи во моментов се вперени во нас и нашата интеграција кон ЕУ и НАТО.

Во врска со изјавата на пратениците од опозицијата дека Владата нема легитимитет повторно истакна дека референдумот е успешен и дека на истиот излегоа гласачите кои го дадоа својот глас ЗА и потсети дека г. Заев ја повикал опозицијата да даде свој предлог за договорот и за името, но колку што нему му е познато, тоа опозицијата не го сторила. На крај пратеникот потенцира дека е потребно домашната задача да си ја завршиме и да го изгласаме Предлогот за измени на Уставот на Република Македонија, со цел да имаме мир во куќа, а понатака политички ќе се натпреваруваме еден со друг.
Пратеникот Трајчо Димков во својата дискусија истакна дека како претставник на политичка партија ја потврдува аспирацијата за членство во Европската унија и НАТО алијансата но дека не поддржува промена на Уставот со цел промена на името на Републиката. Според него ова е тажен и срамен момент со кој се ништи македонскиот народ, а се прави под параванот дека е за постигнување на подобар живот. Прикажувањето дека Договорот од Преспа е историска придобивка за него претставува голем срам. Тој потенцира дека СДСМ како партија на парламентарните избори спроведени  во декември 2016 година не победиле и поради тоа немаат легитимитет за да го склучат овој договор ниту да ги поднесат Уставните измени. Трајчо Димков смета дека спроведувањето на договорот се турка на сила и дека предлогот е нејасен и непрецизен. Тој укажа на неконзистентност во изјавите на претставници на Владата поради тоа што измените на Уставот не биле во предвид кога се започнале преговорите. Постигнатата спогодба со Република Грција ја смета за тајна спогодба поради исклученоста на бројни фактори во нејзиното создавање. Смета дека таа нема консензус за нејзино потпишување и донесена е во не деловничка процедура. Трајчо Димков укажува на реакциите кои следеле по потпишувањето на Договорот од страна на академската јавност и на невклученоста на Претседателот на Републиката во преговорите. Тој во својата дискусија го образложуваше Договорот од Преспа и за истиот упати остри критики. Го критикуваше членот 1 според кој престанува да важи привремената спогодба и пресудата донесена од страна на Меѓународниот суд на правдата од Хаг што според него е понижувачки. Тој го критикуваше менувањето на името и укажа дека со промена на името се покренуваат измени на документи, патни и лични исправи, регистарски таблички и истото би го чинело македонскиот граѓанин многу пари. Според него личен пораз е обврската која произлегува од Договорот да бидат сите држави известени за променетото име и барањето да го признаат, додека веќе постои признаено име на државата. Пратеникот Трајчо Димков смета дека Република Македонија како една од страните од Договорот од Преспа има многу повеќе обврски и одрекувања отколку другата страна односно Грција. Тој истакна дека Уставните измени значат откажување од македонците кои живееле преку границата и генерално во други земји и откажување на сите друштва за заштита на македонската култура. Упати критика и на обврската за откажување на спомениците и симболот „Сонцето од Кутлеш“ и според него тоа би значело откажување од македонската историја. Проблематичен дел за него е и формирањето на меѓу-ресорската комисија за ревизијата на учебниците во двете земји. Трајчо Димков истакна дека потпишаниот договор со Грција е пропаднат поради тоа што спроведениот референдум не е успешен и во таа насока укажа на „Службениот весник на Република Македонија“ бр. 186 од 8 октомври 2018 година и на објавената одлука на Државната изборна комисија дека одлуката не е усвоена. Тој укажа дека потпишаниот Договор од Преспа во медиумите во Грција се прикажува како голем успех и победа над Македонија. Исто така тој упати критика на големата условеност да бидеме примени во Европската унија и НАТО алијансата и зависност од одлуките на Грција. Тој ја критикуваше и одредбата која обврзува промена на плакетите на спомениците за да се направи јасна дистинкција од Хеленската и Македонската култура. На крајот укажа дека доколку сакаме да имаме светла иднина треба да ги почитуваме законите, а со спроведувањето на Договорот и со Уставните измени законите само се кршат. Трајчо Димков истакна дека не е доцна да се разговара за да се изнајде ново решение кое ќе биде донесено со широк консензус.

Претседателот на Владата на Република Македонија, Зоран Заев истакна  дека треба да се обидеме да се исправиме пред одговорноста за донесување на   одлуки и дали можеме да изградиме консензус, единство и нешто зад кое ќе застанеме заедно. НАТО и ЕУ се речиси единствените работи што политички и етнички не обединуваат. Тој истакна  дека никој не го чепка името Македонија и никој нема територијални аспирации. Граѓаните ќе бараат одговори, ќе одминат месеци, денови и години, а ќе остане прашањето дали сме биле на нивото на историската одговорност сите, со сите свои одговорности. Тој укажа дека нема проблем со политичката одговорност и апелира да се размисли при донесувањето на одлуките. Исто така, потсети и дека со договорот се зацврстува грижата за дијаспората и граѓаните автохтони Македонци кои до денес се соочуваат со забрани за влез дома. Премиерот повтори дека нема промена на името туку само допрецизирање. 

Во својот збор пратеникот Ане Лашкоска истакна дека после референдумот договорот е целосно мртов и дека во својот говор претседателот на Владата воопшто не се задржал на уставните амандмани, туку главно одржал политички говор како во предизборна кампања. Граѓаните кажаа НЕ за бришење на националните интереси. Со бришење на минатото како што наведе таа не може да имаме сегашност ниту иднина.  Таа потенцираше дека одлуката на референдумот не е усвоена бидејќи за неа не гласале мнозинството на граѓани запишани во Избирачкиот список. Оттука наведе дека ниту еден пратеник во Собранието не може да се спротивстави на волјата на 1.200.000 граѓани кои решиле да останат дома. Воедно додаде дека никој нема право да го менува Уставот затоа што тоа никој не го дал како ветување во својата изборна програма. 

Понатаму во однос на договорот таа посочи дека во истиот стои ,,втората страна’’ , што не може да се дозволи бидејќи таа земја која се јавува како втора страна не е безимена.  Во овој дел таа наведе и дека се менува Уставот, а за прв пат како предлагач на измените го немаме министерот за правда. Во контекст на тоа наведе дека Устав може да се менува само во согласност со предвидената процедура, а таа процедура не предвидува консултативен референдум. Таа истакна дека не треба да ја потценуваме јавноста и дека зад маската на уставните амандмани се крие опасно сценарио. По однос на делот од  предлогот кој се однесува за менување на Преамбулата наведе дека со нејзиното менување се сечат корените на македонскиот народ, неговата посебност, како и вековниот стремеж за државност. Во завршниот дел на својот говор таа посочи дека пратениците на ВМРО-ДПМНЕ ќе ја почитуваат волјата на граѓаните и нема да подржат промена на Устав со менување на уставното име на државата. 


Пратеникот Димитар Стевананџија своето излагање го започна со тоа  што го истакна неговиот став како пратеник од Прилеп,  дека  нема мандат како пратеник да подржи промена на Уставот  и дека никогаш во неговата програма од 2011, 2014 и 2016 година пред своите гласачи во четвртата изборна единица не дал изјава за промена на името. Пратеникот рече дека можеби составот кој ќе биде иден по распуштањето на Собранието во понеделник, ќе има можност во најкраток можен рок да го направи тоа што ние од сегашниот состав нема да го направиме.   Во однос на спроведениот референдум од 30 септември, претеникот ги наведе ставовите  на професорот Тони Дескоски  дека со пропаѓањето на референдумот на 30 септември отпаднал едниот услов за прифаќање на договорот. За референдумскиот процес наведе дека бил  со неправилности и дека  ставот на МАНУ, Сојузот  на борци и поддржувачи на починатите партизани  дека референдумот е  успешен за него, не е став на   стручната и академската јавност, туку дека гласот на самиот граѓанин гласач е ставот кој на 30 септември си го кажал своето. За референдумското прашање  истакна дека невозможно е со еден одговор да се одговори на три прашања.  Договорот според него е нешто апстрактно, нешто што не постои бидејќи истиот не е објавен во „Службен весник на Република Македонија“ и аналогно на тоа не може да се оди кон промена на Уставот. На крај од својот говор го изрази својот став како пратеник на ВМРО-ДПМНЕ дека ќе гласа против и дека нема мандат за промена на Уставот.
 
 Пратеникот Лилјана Кузмановска истакна дека иако не е член на Комисијата за уставни прашања сепак чувствува потреба да земе збор по ова прашање кое е многу важно за сите, а особено важно за државата. Разликата како опозиција и нивниот став  е дека не биле вклучени во процесот кој е многу важен и дека клучните луѓе во целокупниот процес биле изоставени. Нагласувајќи дека не може да се има консензус по едно вакво прашање, за кое постои  перцепција во јавноста  дека  едни се за Европска Унија и НАТО а другите не се, пратеникот напомена дека нејзината партија  ВМРО-ДПМНЕ  никогаш не било против ЕУ и НАТО.  Свесни за тоа каде припаѓаат, кое гласачко тело ги избрало како и  кои се постулатите на нивната политичка партија пратеникот Кузмановска истакна дека    нивната идеологија, во делот на зачувувањето на националните интереси е непромената на Уставот и бранењето на националните интереси и начела. По четирите точки за измена на Уставот со кои се додава  придавката северна, измените во Преамбулата и гаранцијата на границата, пратеникот Кузмановска образложи  во кои делови  не се согласува со договорот и зошто имаат како партија таков цврст став по однос на ова прашање. За придавката Северна истакна дека е грубо мешање во внатрешните работи на Република Македонија спротивно на меѓународното и националното право и дека со нејзе се деноминираат,  денационализираат и демакедонизираат  националните  установи. Истакна дека Уставот не прави разлика меѓу консултативен и задолжителен референдум дека референдумот е неуспешен и дека тоа е потврдено од Државната изборна комисија. Во однос на  придавките македонско, македонска, македонски согласно со членот 7 од договорот  напомена дека мора да бидат дообјаснети. За уставниот амандман со кој се предлага грижа за културните, економските и социјалните права на припадниците на македонскиот народ и сите македонски сограѓани во странство без тоа да значи мешање во суверените права на други држави во нивните внатрешни работи во каква било форма и заради каква било причина е спорна   и опасна формулација бидејќи суверените права на другите држави и нивните внатрешни работи можат да бидат пречка за наша непречена соработка одржување на блиски односи со нашите сонародници во странство.Пратеникот истакна дека само со добар договор се оди во Европска Унија и Нато и го  искажа својот став дека како пратеник на ВМРО - ДПМНЕ нема да даде поддршка на предлогот.   


Пратеникот Панчо Минов во своето излагање истакна дека по партиски ставови, по коалициона припадност и доверба добиена за мандат за пратеник од истата коалиција, по резултатите од референдумот неговата определба е против Предлог-одлуката за пристапување за измена на Уставот на Република Македонија. Исто така потенцира дека како пратеници, покрај доследноста во застапувањето на партиско-пратеничките ставови, потребно е изнаоѓање решенија за усогласување на различните партиско пратенички ставови во интерес на одлучување по сопствено убедувања и совест.  Пратеникот Минов наведе дека главниот проблем, причината за неединството и неможноста за изнаоѓање на усогласувања меѓу позицијата и опозицијата, па и главен причинител за неуспешниот резултат од референдумот е во неколку прашања. Прво и најважно истакна тој дека е промената на уставното име во Република Северна Македонија, е промена која треба да се направи во повеќе членови од Уставот, со што се подразбира дека тоа е промена на името за целосна употреба односно Erga Omnes. Покрај ова, проблемот го гледа и во условеноста во договорот со дадените рокови, односно дека со договорот се имаме обврзано за промена на името и за внатрешна и за надворешна употреба без гаранција дека ќе бидеме примени во Европската Унија и НАТО. Како пратеник Минов, одговорно смета дека има потреба да се даде, покрај застапувањето на партиско-пратеничките позиции и ставови, и свои придонес во однос на изнаоѓањето на усогласено решение, истакнувајки ги следните решенија: промената на името во Република Северна Македонија за надворешна употреба да важи по верификацијата на протоколот за прием на Република Македонија во членство на НАТО од страна на парламентот на Република Грција. Второ, во однос на примена на промената на името во Република Северна Македонија за внатрешна употреба да нема до финализирањето на преговорите од релевантните поглавја за членство на Република Македонија во Европската Унија и еден дополнителен рок и завршување на постапката по правилата на Европската Унија за прием во членство на Република Македонија во Европската Унија.


Пратеникот Панчо Минов се обрати лично до г. Зоран Заев и преку говорница се обрати и до лидерот на најголемата опозициона партија ВМРО ДПМНЕ Христијан Мицковски, истакнувајки дека неопходно е пред донесувањето на оваа Предлог одлука за пристапување кон измени на Уставот на Република Македонија да се направи државен консензус кој што ќе значи решение во однос на промената на името со остварување на целта за пристапување и членство во НАТО и Европската Унија. Како најодговорни лидери на позицијата и опозицијата порача да седнат да преговараат и да се договорат, со што ќе се овозможи на пратениците да седнат, да преговараат и да се договорат. Во спротивно, истакна тој, неопходно е донесување на одлука за распишување на предвремени парламентарни избори. 


Министерот  за надворешни работи Никола Димитров истакна дека нема да оди на играта на обвинувања, туку нагласи дека имаме една шанса соочувајќи се со оваа историска одговорност, сите да пораснеме и во начинот како комуницираме меѓу себе и тогаш кога мислиме различно. Во продолжение на својот говор истакна  дека со ова прашање се занимава од 2003 година, потенцирајќи дека  бил  специјален пратеник за прашањето на името пет години, од 2003 до октомври 2008 година. Понатаму дека како амбасадор во Вашингтон бил еден од тие што биле директно вклучени во американското признавање на уставното име, а воедно бил и козастапник на Република Македонија во процесот пред Меѓународниот суд на правдата и еден од клучните членови на тимот кој придонел за Пресудата од ноември 2011 година.


Во однос на договорот посочи дека имаме два уставни амандмани и тоа токму на членовите 3 и 49 уште од 1992 година за да влеземе во семејството на Обединетите нации, каде како што наведе влеговме со обврска да се надмине проблемот од двете резолуции на Советот за безбедност од 1993 година. Понатаму истакна дека иако требаше да бидеме прва од бившите југословенски републики, која што требаше да биде меѓународно призната, заостанавме  токму заради овој проблем. Тој додаде дека долго време постоело мислење дека ќе се најде начин да се заобиколи ова прашање за да одиме напред, но таков начин не е најден, бидејќи за да се влезе во НАТО, за да се влезе во Европската Унија, треба да се стане пријател и сојузник со сите земји членки, вклучително  и со нашиот сосед, Грција. Обврската на нашата генерација е како што наведе тој да стави точка на овој проблем. Можеме да велиме илјада пати дека нашето право на самоопределување е неспорно, меѓутоа големиот чекор што грчката Влада го направи, се согласувам, со географска одредница кон името Македонија за севкупна употреба, е прифаќање на тоа право на самоопределување посочи Димитров.


Во продолжение на говорот посочи дека ако се отвори овој процес повторно опозицијата во Грција ќе се фокусира  токму на идентитетските прашања кај македонскиот јазик.  Па оттука затоа е тоа  најважно за  Македонија, бидејќи стравот од географска одредница кон името е страв дека нема да бидеме Македонци. 


Како факт наведе дека со овој Договор влегуваме во НАТО како Македонци, заедно со сите други сограѓани, а притоа истакна и дека со тоа се  трга пречката за пристапните преговори во Европската Унија. Како што наведе тој сега НАТО вели, еве покана, сакаме да влезете, меѓутоа, Столтенберг 10 пати кажа, нема друг начин освен затворање на ова прашање. Тој потенцираше дека е време нашата генерација, после 27 години да си ја прифати одговорноста, да го заштити тоа што е важно, да ја зацврсти државата, границите и стабилноста. Во контекст на тоа додаде дека живееме во регион каде што има центри кои што се уште зборуваат за промена на граници, споменувајќи можеби дури и етнички граници, па затоа е потребно да го фатиме возот кој што се поретко доаѓа и се помалку вагони има. Реалноста е како што посочи тој  дека не може без да бидеме пријатели со Грците да влеземе  во НАТО и да почнеме преговори со Европската Унија. Овој Договор е само правиот чекор, па оттука  мораме  вистински да се прифатиме едни со други и тоа  не само политичарите и владите, туку и граѓаните. 

Тој оцени дека проблемот од пропуштање на оваа шанса е креирање на една голема неизвесност, бидејќи како што кажа партиите се менуваат, едните се власт другите се опозиција, тоа се менува, меѓутоа, малите држави го немаат луксузот да пропуштаат историски шанси. Воедно наведе дека никого не го боли повеќе заклучувањето на Македонија во чекалната, освен  нас, па затоа никој нема да дојде и да го реши ова прашање ако ние не го решиме. По однос на делот за внатрешната употреба на документите, истакна дека  имплементацијата на Договорот го следи нашиот напредок кон Европската Унија и е врзан со отворање поглавја, преговори во односните области. Исто така додаде дека тоа е правната врска меѓу овој Договор и евроатланските интеграции. Лидери се менуваат, партии се менуваат, но како што додаде тој во конкретниот случај се работи за тоа дали можеме сите заедно да замислиме каде ја гледаме Македонија 5 или 10 години од сега,  и кои би биле  импликациите ако го фатиме овој пат и ако ја отклучиме вратата, а  кои ако решиме да не го искористиме клучот.Тој како факт наведе дека ова што се обидуваат да го направат, е да ја застанат Македонија на нозе, да зачекори напред, да се зацврсти државноста, и притоа додаде дека тоа  не е прашање само за нас, за нашите соседи и за регионот, туку факт е дека има и други, покрупни вклучени интереси. Притоа посочи дека се што можел направил и  одговорно тврди пред себе си, дека  нема илузии дека голем дел ќе ги убеди, ама дека е и должен да каже што мисли со целосно отворено срце.  ,,Заштитен ни е идентитетот, има мост за пријателство, влегуваме во НАТО како Македонци, почнуваме преговори со Европската Унија во јуни идната година, и за таа цел имаме уште работа’’ - истакна Димитров. На крај тој апелираше  секој  со својата мудрост, сам пред себе, да си одлучи како ќе се постави. Работата како што заврши тој е многу поголема и од овој состав и од сите политички партии во Република Македонија. 
Во текот на претресот покрај наведените дискутанти со свои реплики учествуваа пратениците: Благица Ласовска, Емилија Александрова, Весна Дамчевска Илиевска, Слаѓана Митовска, Павле Богоевски, Иван Стоилковиќ, Илија Николовски, Ирена Стефоска, Лидија Тасевска и Јулиана Николова.


По расправата, Комисијата со 10 (десет) гласа "за" и 7 (седум) гласа "против", го усвои следниот






       Заклучок


„1. Комисијата го поддржува Предлогот за пристапување кон измена на Уставот на Република Македонија,  поднесен од Владата на Република Македонија.


2. Комисијата предлага  Собранието на Република Македонија согласно  член 131 став 1 од Уставот на Република Македонија да донесе одлука за пристапување кон измена на уставот. "


Комисијата со 10 (десет) гласа "за" и 7 (седум) гласа "против", заклучи на Собранието да му предлoжи, Собранието, врз основа на член 196 став 4 од Деловникот на Собранието, по донесувањето на Одлуката за пристапување кон измена на Уставот, да го донесе  следниот

Заклучок


"1. Подносителот на Предлогот за пристапување кон измена на Уставот на Република Македонија, Владата на Република Македонија, најдоцна во рок од  15 дена да подготви и на Собранието да му достави Текст на нацрт на амандмани на Уставот на Република Македонија, при што да ги има предвид изнесените предлози и забелешки дадени на седниците на Комисијата за уставни прашања и на Собранието на Република Македонија.

           2. Овој заклучок да се достави до Владата на Република Македонија".

Составен дел на овој извештај е отчукан текст на аудио запис и истиот е достапен на е-парламент во делот на Првата седница на Комисијата за уставни прашања.

За известител на седницата на Собранието, Комисијата го определи претседателот на Комисијата Талат Џафери.

	
	ПРЕТСЕДАТЕЛ

НА КОМИСИЈАТА ЗА УСТАВНИ ПРАШАЊА,

m-r Talat Xhaferi



	
	



